
Abstrak
Salah satu ibadah yang amat di galakkan terhadap umat Islam, semasa menyambut Hari Raya Aidil Adha, adalah menyembelih ternakan tertentu seperti kambing, lembu, kerbau atau unta. Di dapati harga korban ternakan meningkat dari tahun ke tahun. Pada tahun 2022, harga seekor lembu adalah sekitar RM 5,500 – RM 5,700 seekor berbanding RM 5,300 – RM 5,600 pada tahun 2021. Kajian-kajian lepas menunjukkan industri perbankan terlibat dalam aktiviti pengembangan wang. Kajian ini, menggunakan data-data sekunder, menganalisa bagaimana pengembangan wang oleh industri perbankan menyumbang kepada kenaikan harga lembu terutama semasa Hari Raya Aidil Adha. Kajian mendapati pengembangan wang oleh industri perbankan menyumbang kepada kenaikan harga barang serta harga lembu dan memberi kesan kepada jumlah peserta korban. 

Kata kunci:  Pengembangan wang, harga qurban, bank, inflasi. 

(ANALYSING THE RELATIONSHIP BETWEEN BANK’S MONEY CREATION  AND THE INCREASING PRICES OF QURBAN) 
Abstract

Muslims are encouraged to perform qurban during Aidul Adha. They can choose to slaughter either goat, cow or buffolow. It is noted that the cost of qurban continue to increase year by year. In the year 2022, the cost of a cow ranges from RM5,500 to RM 5,300 as compared to RM5,300 – RM5,600 in year 2021. Past researches confirm that banking industry involve in creating money. This study utilizes secondary data, analysing how bank’s money creation contributes to the expanding process of a cow particularly during Aidul Adha. The authors found that money creation by banking industry resulted in the increasing prices of goods including cows and eventually adversely affect the participation in qurban.

Keywords: Money creation, prices, qurban, bank, inflation 
Received: April 13, 2023
         Accepted: May 11, 2023           Online Published: June 30, 2023
1.
Pendahuluan

Ibadat korban adalah amalan yang amat di tuntut oleh Islam keatas umatnya yang berkemampuan dari segi kewangan. Ia melibatkan kewangan kerana orang yang berniat untuk melakukan ibadat korban perlu membayar harga korban binatang sekurang-kurangnya satu bahagian (untuk lembu, unta dan kerbau) atau satu ekor kambing. Harga korban yang perlu di bayar kepada pihak yang menguruskan ibadat korban oleh mereka yang ingin berkorban meningkat setiap tahun. Pada tahun 2022 harga seekor lembu adalah sekitar RM5,500 – RM5,700 berbanding dengan RM5,300 – RM5,600 pada tahun 2021. Untuk satu bahagian lembu, harga korban pada tahun 2022 adalah RM786 –RM 815 berbanding RM758 – RM800 bagi tahun 2021. Pada tahun 2015, kos satu bahagian lembu adalah RM 600. Peningkatan kos ibadat korban ini amat membimbangkan kerana dalam jangka masa yang panjang ianya akan mengakibatkan hanya individu yang kaya sahaja yang boleh melakukan ibadat korban. Sedangkan ibadat korban ini satu amalan yang amat di galakkan. Akibat daripada kenaikan harga korban yang meningkat setiap tahun, sudah apa pihak yang menawarkan skim pinjaman kepada mereka yang ingin melakukan ibadat korban sedangkan mereka tidak mampu dari segi kewangan. Kesan daripada peningkatan kos korban juga mengakibatkan pengurus-pengurus ibadat korban menawarkan pakej-pakej ibadat korban di negara-negara luar dengan harga yang lebih murah. Sebagai contoh Yayasan EZ Prihatin menawarkan pakej ibadat korban di negara luar dengan harga RM350 untuk satu bahagian (Yayasan EZ Prihatin, 2022). Bagi membantu mereka yang ingin mengerjakan ibadat korban, pihak-pihak Pengurusan ibadat korban seperti masjid, surau serta Badan Bukan Kerajaan, menawarkan skim simpanan empat (4) hingga lima (5) bulan sebelum tarikh ibadat korban.
Pengkaji tertarik untuk mengkaji fenomena ini terutamanya hubungan kenaikan harga korban dengan amalan pengembangan wang oleh institusi perbankan komersial. Pengkaji ingin mengenal pasti bagaimana amalan pengembangan wang oleh institusi perbankan komersial boleh menyumbang kepada fenomena kenaikan harga korban.
2.
Metodologi
Kajian ini menggunakan kaedah kualitatif dengan menganalisa kajian-kajian lepas berkaitan topik yang dibincangkan dalam kajian ini serta dan artikel-artikel yang berkaitan. Melalui Kajian-kajian lepas, penulis akan mengenal pasti jurang dalam kajian yang berkaitan topik tersebut. Analisa kajian ini menyumbangan kepada ilmu yang berkaitan topik yang di kenal pasti oleh penulis.
3.
Kajian Literatur

Bahagian ini akan menganalisa kajian-kajian yang lepas berkaitan topik bagi ibadat korban dan pengembangan wang. Penulis akan mengenalpasti jurang yang wujud dalam kajian-kajian yang lepas berkaitan topik yang di bincangkan iaitu kos ibadat korban dan pengembangan wang.

3.1
Ibadat korban
Ibadah korban merujuk kepada binatang ternakan tertentu yang disembelih pada Hari Raya Haji dan tiga (3) hari tasyri’ iaitu 11, 12 dan 13 Zulhijjah (Mufti Selangor, 2022). Upacara penyembelihan tersebut menjadi ibadah apabila ianya di lakukan atas tuntutan Allah SWT sesuai dengan Sunnah Nabi Ibrahim AS. Firman Allah SWT dalam surah As-Saaffat, ayat ke 102 yang bermaksud:
“(Ibrahim berkata) wahai anakku, sesungguhnya aku telah melihat di dalam mimpi bahawa aku menyembelih kamu, maka telitikanlah apa pandangan kamu. (Ismail berkata) wahai bapaku, lakukanlah apa yang telah diperintahkan kepadamu. Nescaya kamu akan mendapati bahawa aku ini – Insha Allah – tergolong dari kalangan mereka yang sabar.”
Begitu juga dalam sebuah hadis Nabi SAW bersabda yang mafhumnya:
“Aku diperintahkan dengan menyembelih korban itu dan ia adalah sunat ke atas kamu”. (Hadis Riwayat Tirmidzi).
Ibadah korban tersebut di lakukakan ketika umat Islam menyambut Hari Raya Aidil Adha setiap tahun. Dalil menunjukkan bahwa ibadah korban adalah salah satu daripada aktiviti yang iktiraf oleh Islam adalah seperti mana firman Allah SWT dalam surah Al-Kauthar : 2 yang bermaksud:

“Maka kerjakanlah sembahyang kerana Tuhanmu semata-mata dan sembelihlah korban sebagai bersyukur”.
Melakukan ibadah korban merupakan sesuatu yang amat di tuntut bagi umat Islam yang berkemampuan dari segi kewangan. Dan bagi mereka berkemampuan tapi memilih untuk tidak melakukannya adalah makruh bagi orang tersebut. Walaubagaimanapun jika seseorang itu tidak melakukannya tanpa sebarang keuzuran adalah tidak berdosa (Mufti Terengganu, 2022).  Walaubagaimana terdapat amaran kepada mereka yang berkemampuan tetapi tidak melakukan ibadat korban seperti hadis daripada Abu Hurairah Radhiallahu ‘anhu katanya, sabda Nabi SAW: Maksudnya:  

“Barangsiapa yang ada kemampuan untuk berkorban tetapi tidak melakukannya, janganlah dia hadir bersama kami di tempat sembahyang kami”

Dalam melakukan ibadat korban, Islam telah menggariskan binatang-binatang tertentu yang boleh di jadikan binatang korban iaitu binatang-binatang ternakan yang jinak atau binatang yang boleh di keluarkan zakat. Menurut Imam Nawawi: 
“Haiwan yang disembelih itu mestilah daripada haiwan ternakan iaitu: unta, lembu dan kambing sama ada jantan atau betina, dan kesemua ini telah disepakati.” 

(Rujuk Raudhah al Tholibin: 3/193)

Ini disokong oleh Imam Khatib Syirbini yang menyatakan:

“Korban ialah ibadat yang berkaitan dengan haiwan dan ia dikhususkan dengan haiwan ternakan seperti zakat, maka tidak sah (korban) selain daripada haiwan Na’am seperti lembu liar dan seumpamanya.”

(Rujuk Mughni al Muhtaj: j6/125)

Daripada kenyataan dua tokoh mazhab Syafie di atas, dapat di simpulkan bahawa binatang yang boleh dijadikan korban adalah binatang-binatang yang di kategorikan sebagai binatang ternakan yang jinak seperti unta, lembu, kambing dan yang seumpama dengannya iaitu kerbau, biri-biri atau kibas sahaja (Mufti Wilayah Persekutuan, 2021).
`Uqbah Bin Amer, Ahmad Shahir Bin Masdan, Abi Syafiq Al-Hakiem Bin Ab Jabar (2020) mengkaji mekanisme korban atas talian oleh Aqiqah Nasional Enterprise (ANE) dan menyimpulkan pelaksanaannya adalah memenuhi Shariah dengan mengaplikasikan kontrak wakalah dan bai’salam. Dengan kaedah kualitatif, Mohd Musa Sarip, Rosli Mokhtar, Muhamad Ismail Abdullah (2018) membincangkan perkembangan terkini dalam ibadat korban dimana fenomena melakukan ibadat korban di luar negara terutamanya amalan menggunakan akad perwakilan antara peserta dan pengurus program ibadat korban di luar negara. Pengkaji juga menganalisa hokum melakukan ibadat korban di luar negara menurut empat (4) mazhab utama. Pengkaji mencadangkan agar Pengurusan ibadat korban di lakukan secara professional dan perlu di pantau bagi mengelakkan penyelewengan oleh pihak-pihak tertentu. Kajian oleh 'Uqbah Bin Amer, Nora`Inan Binti Bahari dan Fakhri Bin Sungit (2016) mendapati masih wujud isu-isu berkaitan ibadat korban seperti korban di luar kawasan, korban oleh organisasi dan syarikat, mematahkan tulang dan tanduk binatang korban, penjualan daging korban, pengagihan daging korban, korban untuk orang yang sudah meninggal dunia, hukum memakan daging korban, melambat-lambatkan pembahagian daging korban, memberi upah kepada pelapah dan pekerja, korban dengan bayar sedekah duit tanpa wakil sembelihan. 
3.2
Harga Ibadat Korban
Harga ibadat korban adalah kos korban yang perlu di bayar kepada pengurus program ibadat korban. Sekiranya individu tersebut berniat untuk melakukan korban, sekiranya mampu dia boleh memilih untuk korban seekor lembu atau seekor kambing atau seekor unta. Untuk lembu individu juga boleh memilih untuk korban 1 bahagian daripada 7 bahagian seekor lembu. Kebiasannya pengurus ibadat korban akan menetapkan kos 1 bahagian/seekor termasuk kos pengurusan. Namun terdapat juga pengurus ibadat korban tidak mengenakan caj pengurusan.
Menurut data daripada beberapa penternak lembu seperti Rimbayu Agro,  Antara Gapi Agro, Gombak Agro 2, Sungai Merab Agro, berikut merupakan harga korban untuk 1 ekor lembu adalah:

	Tahun
	Harga (RM seekor lembu)
	Harga (RM sebahagian lembu)

	2022
	5,500 – 5,700
	785 - 814

	2021
	5,300 – 5,600
	757 - 800

	2020
	4,800 – 5,000
	685 - 714

	2019
	4,550
	650

	2018
	4,550
	650

	2017
	4,500
	642

	2016
	-
	-

	2015
	4,200
	600


Daripada data-data di atas, di dapati secara purata harga seekor lembu meningkat daripada 1 – 12 % setahun. Kenaikan paling tinggi adalah daripada tahun 2020 ke 2021 iaitu 12 % dan paling rendah 1% daripada tahun 2015 ke 2017. Harga lembu adalah di tetapkan oleh penternak lembu mengikut gred lembu. Untuk seekor lembu, kos-kos yang terlibat termasuk dedak, serami padi kering, rumput hijau dan kos elektrik dan air. 
Rata-rata penternak lembu menyalahkan kenaikan harga lembu di sebabkan peningkatan kos makanan lembu terutamanya dedak. Menurut Pengarah Urusan Fatimah MZ Agro Farm Sdn Bhd, En. Zainol Abidin Mohamad, kenaikan kos dedak daripada RM27 seguni pada tahun 2021 kepada RM40 seguni pada tahun 2022 iaitu peningkatan sebanyak 48%. Ini memaksa penternak lembu meningkatkan harga seekor lembu sebanyak RM500 seekor.

3.3
Pengembangan Wang
Pengembangan wang merujuk kepada amalan pengembangan wang oleh bank-bank pengembangan ketika bank-bank meluluskan pinjaman kepada peminjam. Secara spesifiknya, setelah bank meluluskan pinjaman kepada peminjam, wang yang digunakan untuk menampung jumlah pinjaman yang diluluskan adalah hasil pengembangan secara digital atau hanya dengan menekan nombor di komputer-komputer bank. Dalam erti kata yang lain bank tidak menggunakan wang pendeposit untuk menampung wang di pinjamkan kepada peminjam.

Polemik sekitar pengembangan wang bank timbul semula selepas krisis kewangan global 2008-2009 baru-baru ini mendorong pakar kewangan global terkemuka dan bekas Pengerusi Pihak Berkuasa Perkhidmatan Kewangan United Kingdom, ahli Jawatankuasa Dasar Kewangan Bank of England, Sir Adair Turner untuk menegaskan:

"Krisis kewangan 2007/08 berlaku kerana kami gagal mengekang pengembangan kredit dan wang oleh sistem kewangan swasta."

Pengembangan wang bank merujuk kepada amalan bank komesial mencipta wang baharu untuk membiayai jumlah yang dipinjamkan kepada peminjam (Ismail, 2018). Dalam erti kata lain, setiap kali bank perdagangan mengeluarkan wang kepada peminjam, wang baru dicipta entah dari mana (Bank of England, 2014). Wang baharu yang dikembangkan oleh sektor perbankan melalui urus niaga pemberian pinjaman adalah sebahagian daripada jumlah wang dalam ekonomi (Tlemsani & Suwaidi, 2016). Tlemsani et al. (2016) menghuraikan bahawa wang baru yang dicipta mungkin menyebabkan lebihan bekalan wang kerana ia tidak dikaitkan secara langsung dengan pengeluaran tambahan. Oleh kerana bekalan wang meningkat secara mendadak melalui urus niaga pemberian pinjaman mengatasi peningkatan dalam barangan dan perkhidmatan, keadaan tersebut mengakibatkan inflasi (Positive Money Positif, 2015). Meera & Labarni (2009) menjelaskan wang yang baru dicipta dan dikira sebagai bekalan wang dalam ekonomi mengakibatkan penurunan nilai wang kertas dan syiling fizikal sebenar yang beredar dalam ekonomi yang dimiliki oleh rakyat. Akibatnya, nilai wang bercetak dalam edaran semakin berkurangan. Amalan ini akhirnya menyebabkan rakyat mengurangkan kuasa beli dan tidak mampu memiliki harta benda (Meera et al., 2009). Oleh itu ketidaksamaan pendapatan berkembang apabila kekayaan dipindahkan daripada rakyat kepada mereka yang mempunyai keupayaan untuk meminjam dan boleh dibankkan.
3.4
Jurang Kajian
Kajian-kajian yang lepas berkaitan ibadat korban hanya memfokuskan kepada hokum hakam serta isu-isu yang berkaitan yang masih wujud dalam masyarakat. Kajian-kajian ini tidak membincangkan peningkatan harga ibadat korban. 'Uqbah Bin Amer et al. (2016) dalam membincang isu berkaitan korban di luar kawasan hanya menyentuh pandangan empat mazhab tanpa membincangkan sebab masyarakat melakukan ibadat korban di luar kawasan atau luar negara tanpa membincangkan faktor harga korban. Maka dalam kajian ini, pengkaji berharap dapat memenuhi jurang kajian dengan melihat elemen kenaikan harga ibadat korban yang tidak di sentuh sebelum ini.
Begitu juga kajian-kajian yang lepas berkaitan pengembangan wang focus kepada kebaikan dan keburukan pengembangan wang oleh institusi perbankan komersial termasuk sumbangannya kepada ekonomi tanpa membincangkan secara spesifik kesannya kepada kenaikan harga korban. Walaubagaimanapun, terdapat artikel yang membincangkan pengembangan wang mengakibat inflasi dan juga kos sara hidup. Maka sumbangan Kajian ini adalah analisa terhadap hubungkait antara pengembangan wang dan kenaikan harga korban.
4.
Dapatan dan perbincangan
Daripada kajian-kajian lepas serta maklumat-maklumat daripada penternak lembu, dapat di simpulkan bahawa kenaikan harga lembu adalah disebabkan oleh peningkatan harga makanan lembu terutamanya dedak yang mana antara bahan asasnya adalah jagung dan kacang soya. Jagung dan soya di import dari Amerika Syarikat. Kenaikan harga barang-barang import adalah di sebabkan oleh beberapa faktor seperti kejatuhan nilai matawang Ringgit Malaysia dan kenaikan kos jagung dan kacang soya di Amerika Syarikat. 

Pengkaji ingin menganalisa hubungan antara kejatuhan nilai matawang Ringgit Malaysia dengan amalan pengembangan wang oleh institusi perbankan komersial. 
Kajian-kajian lepas berkaitan kesan daripada amalan pengembangan wang oleh institusi perbankan komersial mengesahkan bahawa amalan ini menurunkan nilai matawang sesebuah negara dan akhirnya berlakulah inflasi. Maka inflasi yang bermaksud kenaikan harga barang dan perkhidmatan sebenarnya adalah kesan daripada amalan pengembangan wang oleh insitusi perbankan komersial. Pengembangan wang akan mengakibatkan jumlah wang dan kredit bertambah secara mendadak dalam pasaran dan ini akan menurunkan nilai matawang maka berlakulah inflasi. Apabila inflasi berlaku, harga barang akan meningkat dan kos sara hidup juga meningkat. 
Dalam konteks harga ibadat korban, kejatuhan nilai matawang Ringgit Malaysia menyebabkan harga import kacang soya dan jagung meningkat dan akhirnya menyebabkan kos dedak lembu meningkat. Peningkatan kos dedak memaksa penternak lembu meningkatkan harga lembu di pasaran. Maka harga ibadat korban akan turut meningkat dan kesannya di rasai oleh individu yang tidak berkemampuan. 

 4.
Penutup

Melalui dapatan dan perbincangan di atas, dapat di simpulkan bahawa amalan pengembangan wang oleh institusi perbankan komersial menyumbang kepada kenaikan harga ibadat korban. Tidak di nafikan terdapat faktor-faktor lain yang menyumbang kepada peningkatan harga korban. Kesan faktor pengembangan wang terhadap peningkatan harga korban perlu di beri perhatian dengan kajian-kajian yang empirikal. Sekiranya faktor ini tidak di ambil kira dalam membangunkan jalan penyelesaian, di bimbangi elemen ini tidak di ambil perhatian dan hanya memfokus kepada faktor-faktor lain maka penyelesaian yang di cadangkan tidak efektif.
Penulis juga berharap kajian-kajian akan datang berkaitan ibadat korban bukan hanya tertumpu kepada aspek hukum-hakam tetapi perlu mengambil kira aspek ekonomi. 

